
    ଆଗ୍ରିଆ ବଂଶ ବିବରଣ

    
      
    

    ଚନ୍ଦ୍ର ବଂଶୀୟ ମହାରାଜ ବିଚିତ୍ରବୀର୍ଯ୍ୟ ନିଃସନ୍ତାନ ହୋଇ ପଞ୍ଚତ୍ୱ ଲାଭ କରିବାରେ ସୋମବଂଶ ବିଲୁପ୍ତ ହେବା ଦେଖି ରାଜମାତା ସତ୍ୟବତୀ ଦେବୀ ଦୃଢ଼ପ୍ରତିଜ୍ଞ ସଦାଶୟ ଭୀଷ୍ମଦେବଙ୍କର ପରାମର୍ଶ ଗ୍ରହଣ ପୂର୍ବକ ତ୍ରିକାଳଦର୍ଶୀ ମହାତ୍ମା ବ୍ୟାସଦେବଙ୍କୁ ପୁତ୍ରୋତ୍ପାଦନାର୍ଥ ଅନୁରୋଧ କଲେ। ମହର୍ଷି ବେଦବ୍ୟାସ ମାତ୍ରାଜ୍ଞା ଅଲଂଘ୍ୟ ମନେ କରି ସ୍ତ୍ରୀୟ ଔରସରେ ବିଚ଼ିତ୍ର ବୀର୍ଯ୍ୟଙ୍କ କ୍ଷେତ୍ରରୁ ଧୃତରାଷ୍ଟ୍ର ଓ ପାଣ୍ଡୁ, ବୈଷ୍ଣବୀଦାସୀ ଗର୍ଭରୁ ସଞ୍ଜୟ ଏବଂ ଶୁଦ୍ରାଦାସୀ ଗର୍ଭରୁ ବିଦୁରଙ୍କୁ ଜାତ କରାଇଲେ।

    ବିଦୁର ଆବାଲ୍ୟରୁ ସଚ୍ଚରିତ୍ର ଓ ଇଶ୍ୱରପରାୟଣ ଥିଲେ। ସେ ନ୍ୟାୟୀ ଓ ବିଚ଼ାରବାନ୍‍ ଥିବାରୁ ମହାରାଜ ଧୃତରାଷ୍ଟ୍ର ତାଙ୍କର ପରାମର୍ଶ ଗ୍ରହଣ କରୁଥିଲେ। ବିଦୁର କାଶୀ ନିକଟବର୍ତ୍ତୀ ହଟକେଶ୍ୱରର ଶୁଦ୍ରରାଜା କେଶବ ଦାସଙ୍କ ଦୁହିତାଙ୍କର ପାଣି ଗ୍ରହଣ କରିଥିଲେ।

    ବିଦୁରଙ୍କର ମାତାର ନାମ ଶୁଦ୍ରାବୋଲି ଲେଖା ହୋଇଅଛି କିନ୍ତୁ ତାହାନୁହେଁ। ସେ ସୂର୍ଯ୍ୟବଂଶୀୟ ହରିକେଶର ରାଜାଙ୍କର ଦୁହିତା ଅମ୍ୱୁବତୀ। ଅମ୍ୱୁବତୀ ବିଚ଼ିତ୍ର ବୀର୍ଯ୍ୟଙ୍କର ଦ୍ୱିତୀୟ ରାଣୀ ଅଟନ୍ତି। ତାଙ୍କର ଗର୍ଭର ବିଦୁରଙ୍କର ଜନ୍ମ ହୋଇଥିବା ଶୂଦ୍ରମୁନୀ ସାରଲାଦାସଙ୍କ କୃତ ସର୍ବୋପେକ୍ଷା ପ୍ରାଚ଼ୀନ ମହାଭାରତରେ ଚିତ୍ରିତ ହୋଇଅଛି।

    ଦେବରାଜଙ୍କର ଦୁହିତା ପରାଶରୀ ସହିତ ବିଦୁରଙ୍କର ବିବାହ ହୋଇଥିବା ବିଷୟ ସବଳସିହ ହିନ୍ଦୀ ମହାଭାରତରେ ଅଙ୍କିତ ହୋଇଅଛି। ଅଳ୍ପ କାଳରେ ଭଗବାନ ଶ୍ରୀକୃଷଙ୍କ ବର ପ୍ରସାଦରେ ବିଦୁର ଏବଂ ତାଙ୍କର ପତ୍ନୀ ପରାଶରୀ ଦୁଇଟି ପୁତ୍ର ଲାଭ କଲେ ତାଙ୍କର ନାମ ହେଲା ବୈଭାନୁ ଓ ପୂରମନୁ ତାଙ୍କର ବଂଶଧରଗଣ 'ବିଦୁରକ୍ଷନ୍ତ୍ରୀ' ନାମରେ ଅଭିହିତ। ବିଦୁରକ୍ଷନ୍ତ୍ରୀ ମାନେ ରାଜପୁତାନା, ଆଗ୍ରା, ଓ ତଦ୍‍ ପାର୍ଶ୍ୱବର୍ତ୍ତୀ ସ୍ଥାନରେ ବାସ କରିଥିଲେ।

    ଖ୍ରୀଷ୍ଟାବ୍ଦ ୧୫୫୦ ସାଲରେ ମୁସଲମାନ ସମ୍ରାଟ ଆଦିଲଶାହ ଦିଲ୍ଲୀ ସିଂହାସନାରୂଢ଼ ହେଲେ। ତାହାଙ୍କ ରାଜତ୍ୱରେ ହିନ୍ଦୁ ପ୍ରଜାବୃନ୍ଦ ନାନା ଯନ୍ତ୍ରଣା ଉପୀଡ଼ନ ଭୋଗ କରିଥିଲେ। ବିଦୁର ବଂଶୀୟ କ୍ଷନ୍ତ୍ରିୟମାନେ ମୁଣ୍ଡ-ଲୁଆଁଇ ସମ୍ରାଟଙ୍କୁ ସୁଦ୍ଧା ସଲାମ କରୁ ନ ଥିଲେ। ସମ୍ରାଟ ଏହାଜାଣି ପାରି ସଲାମ ନେବାର ଗୋଟିଏ ଅଭିନବ ବ୍ୟବସ୍ଥା କରିଦେଲେ। ଘରତଲରେ ଅଙ୍କିତ ରେଖା ଉପରେ ଛିଡ଼ାହୋଇ ମୁଣ୍ଡ ନ ଲୁଆଇଁ ସଲାମ କଲେ ଉପରିସ୍ଥ ସୁତୀକ୍ଷ୍ଣ ଲୌହ କରତ କଣ୍ଠ ଦେଶରେ ବିଦ୍ଧ ହେବା ସୁନିଶ୍ଚିତ କିନ୍ତୁ ବିଦୁର ବଂଶୀ କ୍ଷତ୍ରିୟ ମାନେ ସଲାମ କରିବା ବେଳେ କରତରେ ଆଘାତ ପ୍ରାପ୍ତ ହୋଇ ରୁଧିରାର୍ଦ୍ଦ ହେଲେ, ତଥାପି ମୁଣ୍ଡ ଲୁଆଇଲେ ନାହିଁ। ବାଦସାହ ସେମାନଙ୍କର ଦୃଢ଼ପଣ ଓ ସତ୍‍ସାହସ ଦେଖି ସେମାନଙ୍କୁ କାନ୍ଦାହାର ଯୁଦ୍ଧକୁ ପଠାଇବାକୁ ପ୍ରସ୍ତାବ କରି ଆଦେଶ ପ୍ରଚ଼ାର କଲେ, ଯେଉଁମାନେ ଯୁଦ୍ଧକୁ ଯିବାକୁ ଅସମର୍ଥ ହେବେ, ସେମାନଙ୍କୁ ଇସଲାମ ଧର୍ମ ଗ୍ରହଣ କରିବାକୁ ହେବ, ନତୁବା ପ୍ରାଣଦଣ୍ଡରେ ଦଣ୍ଡିତ ହେବାକୁ ପଡ଼ିବ। ଉକ୍ତ କଠୋର ଆଦେଶ ପ୍ରଚ଼ାରିତ ହେବା ଜାଣି ବିଦୁର ବଂଶୀ କ୍ଷତ୍ରିୟମାନଙ୍କ ଚଉରାଶୀବର୍ଗ ମଧ୍ୟରୁ ୪୪ ଘର ସପରିବାରରେ ଉତ୍କଳ ଦେଶକୁ ପଳାଇ ଆସିଲେ। ସେମାନେ ଖ୍ରୀଷ୍ଟାବ୍ଦ ୧୫୫୬ ସାଲରେ ଉତ୍କଳର ତତ୍କାଳୀନ ଗଜପତି ମହାରାଜ ମୁକୁନ୍ଦଦେବଙ୍କର ଶରଣାପନ୍ନ ହେଲେ।

    ଉତ୍କଳାଧିପତି ସେହି ଆଗନ୍ତୁକ ୪୪ ଘରକୁ ପ୍ରତିପୋଷଣ ନିମନ୍ତେ ବୃତ୍ତ ବ୍ୟବସ୍ଥାର ପରୀକ୍ଷା ଗ୍ରହଣ କରନ୍ତି। ସ୍ୱର୍ଣ୍ଣ ଓ ରୌପ୍ୟ ନିର୍ମିତ ମୁଷ୍ଟି (ବେଣ୍ଟ) ଦ୍ୱୟର ଗୋଟିକରେ ପାଚ଼ନବାଡ଼ୀ ଓ ଅପରଟିରେ ଲୌହତାରା ସଂଯୁକ୍ତ କରି ଯଷ୍ଟି ଓ ତାଗା ପଟ୍ଟ ବସ୍ତ୍ରରେ ଘୋଡ଼ାଇ ଶ୍ରୀ ଶ୍ରୀ ଜଗନ୍ନାଥ ଦେବଙ୍କର ସିଂହାସନ ପୀଠରେ ରଖା ହେଲା। ମହାରାଜ ଉକ୍ତ ୪୪ ଘରଙ୍କୁ ଡକାଇ କହିଲେ, ତୁମ୍ଭମାନଙ୍କ ମଧ୍ୟରୁ ସର୍ବାପେକ୍ଷା ବୟୋବୃଦ୍ଧ ବ୍ୟକ୍ତି ସିଂହାସନ ତଲରେ ରକ୍ଷିତ ଅସ୍ତ୍ର ଦ୍ୱୟ ମଧ୍ୟରୁ କୌଣସି ଗୋଟିକର ମୁଷ୍ଟିଧରି ଉଠାଇ ଆଣନ୍ତୁ। ଉପସ୍ଥିତ ୪୪ ଘର ମଧ୍ୟରେ ବର୍ଷୀୟାନ୍‍ ଭରୋଷ ରାଉତ ଉକ୍ତ କାର୍ଯ୍ୟ ସାଧନା ପାଇଁ ନିର୍ବାଚ଼ିତ ହୋଇ ଲୋଭବଶତଃ ସ୍ୱର୍ଣ୍ଣମୁଷ୍ଟି ଯୁକ୍ତ ଅସ୍ତ୍ରଟି ଉଠାଇ ଆଣିଲେ। ମହାରାଜ ତଦ୍ଦର୍ଶନରେ ସେମାନଙ୍କର କୃଷକ ବୃତ୍ତ ନିର୍ଦ୍ଦିଷ୍ଟ କରି ଦେଲେ। ସେ ଦିନରୁ ଭରେଷ ରାଉତ ଓ ଅପର ସମସ୍ତେ ଯଜ୍ଞୋପବୀତ ପରିତ୍ୟାଗ କରି ସ୍ୱହସ୍ତରେ କୃଷି କାର୍ଯ୍ୟକଲେ। କେବଳ ଭରୋଷଙ୍କ କନିଷ୍ଠଭାଇ କ୍ଷତ୍ରିୟ ଚିହ୍ନ ଯଜ୍ଞୋପବୀତ ଓ କଟାର ଧାରଣ କରି ଦିସୋନ୍ଧୀ ଉପାଧିରେ ଅଖ୍ୟାତହେଲେ। ଦିସୋନ୍ଧୀମାନେ ବଂଶ ପରମ୍ପରା କ୍ରମେ ସଙ୍କେତ ରଖି ଆସିଅଛନ୍ତି। ସେମାନେ ବ୍ରାହ୍ମଣ କ୍ଷତ୍ରିୟଙ୍କ ପରି ସ୍ୱହସ୍ତରେ କୃଷି କାର୍ଯ୍ୟ କରନ୍ତି ନାହିଁ। ଚଉରାଶୀ ଘରକୁ ଯାଚ଼କତା କରିବା ସେମାନଙ୍କ ଜୀବନୋପାୟର ପ୍ରଧାନ ଅଙ୍ଗରୂପେ ପୂର୍ବୋକ୍ତ ଭରୋଷଙ୍କ ଦ୍ୱାରା ନିର୍ଦ୍ଦିଷ୍ଟ ହୋଇ ଥିଲା।

    ଉତ୍କଳାଗତ ୪୪ ଘର ବିଦୁରବଂଶୀ କ୍ଷତ୍ରୀମାନେ ସର୍ବପ୍ରଥମରେ ଉତ୍କାଳାନ୍ତର୍ଗତ ପାଟଣା ରାଜ୍ୟରେ ଉପନିବେଶ ସ୍ଥାପନ କଲେ। ତାତ୍କାଲୀନ ପାଟଣାଧୀଶ୍ୱର ସେମାନଙ୍କର କୃଷି କାର୍ଯ୍ୟରେ ନିପୁଣତା ଦେଖି ରାଜ୍ୟର ଶ୍ରୀବୃଦ୍ଧି କରଣୋଦ୍ଦେଶ୍ୟରେ ବଡ଼ ବଡ଼ ଭୂମି ଓ ଗ୍ରାମମାନ ପ୍ରଦାନ କରିଥିଲେ। ସମାନଙ୍କ ମଧ୍ୟରୁ କେତେକ ଘର ନବଗଠିତ ସମ୍ୱଲପୁର ରାଜ୍ୟର ଚତୁର୍ଥ ରାଜା ମଧୁକରସାଏଙ୍କ ଆଶ୍ରୟରେ ପାଟଣାରୁ ବାହାରି ଆସି ପ୍ରଥମତଃ ଲଇଡ଼ା ଗ୍ରାମରେ ଉପନିବେଶ ସ୍ଥାପନ କରିଥିଲେ। ଅଦ୍ୟାପି ଉକ୍ତଜାତୀୟ ଲୋକେ ଲଇଡ଼ା ଗ୍ରାମକୁ ସେମାନଙ୍କ କୁଳର ଝାମ୍ପି (ପେଡ଼ୀ) ଉତୁରା ସ୍ଥଳ ବୋଲି କହନ୍ତି। ସେମାନେ ବଂଶ ବୃଦ୍ଧି କ୍ରମେ ପାଟଣା, ଫୁଲଝର, ବିଲାସପୁର, ସମ୍ୱଲପୁର, ଗାଙ୍ଗପୁର ଓ ବାମଣ୍ଡା ପ୍ରଭୃତିରେ ବାସ କରିବାକୁ ଲାଗିଲେ। ସେମାନେ ଆଗ୍ରାରୁ ଆସିଥିବା ହେତୁ ଉତ୍କଳରେ ଆଗ୍ରିଆ ଜାତି ବୋଲି କଥିତ ହୋଇଗଲେ। କାଳକ୍ରମେ ଆଗ୍ରିଆ ଶବ୍ଦ ଅଘରିଆ ଓ ଅଗରିଆରେ ପରିଣତ ହୋଇଯାଇଅଛି।

  
Manoj Patil

2020

